
文武天皇

藤原皇后

文武藤原皇后，諱宮子娘，淡海公不比等女也。帝即位，立為夫人，生聖武帝。養老七

年，授從二位，尋敘正一位。聖武帝即位，尊曰皇太夫人。天平七年，皇太夫人母正四

位上賀茂比賣卒，葬以散位儀。九年十二月，皇太夫人就皇后宮，見僧玄昉，聖武帝亦

造焉。皇大夫人誕帝之後，久不與玄昉相見，沈憂廢事。是日一見，惠然開悟，適與帝

相見，天下莫不慶賀。施玄昉絁、綿、絲、布，賜中官職官人位。【○皇后見玄昉事，

舊史文義不明。元亨釋書或曰，釋善珠藤太后宮子孽子也。】孝謙帝即位後，稱大皇太

后。勝寶六年七月，病篤。詔曰：「頃者，大皇太后枕席不安，稍延旬月。百方救療，

猶未平復。朕聞皇天輔德，德勝不祥。庶施慈令，奉資寶體，使寢膳如常，起居穩便。

宜大赦天下。」是日，度僧一百、尼七人。數日，崩于中宮，諡曰，千尋葛藤高知天宮

姬之尊。火葬于佐保山。寶字四年，墓稱山陵，置國忌齋。

嬪紀竈門娘

帝即位，為嬪。

嬪石川刀子娘

帝即位，與竈門娘同日為嬪。和銅六年十一月，與竈門娘並貶號，不得稱嬪。【續日本

紀。○按本書，文武帝即位年，以藤原宮子娘為夫人，紀竈門娘、石川刀子娘為妃，然

位次不可以妃書夫人之下。今據和銅六年文，定為嬪。】

